
BANKLARNI MODERNIZATSIYA 
VA TRANSFORMATSIYA QILISH 
JARAYONIDA INVESTITSION KREDITLASH 
SAMARADORLIGINI TA’MINLASH VA UNI 
OSHIRISHNING ASOSIY YO‘LLARI
Tuxsanov Eldor Dilmurod o‘g‘li
TDIU mustaqil izlanuvchisi
Email: elldor96@gmail.com 
ORCID: 0009-0000-9661-9884

Annotatsiya. Mazkur maqolada banklarni modernizatsiya va transformatsiya qilish sharoitida investitsion kreditlash 
samaradorligini oshirishning nazariy-amaliy jihatlari yoritilgan. Kredit portfeli sifati, tavakkalchiliklarni boshqarish, skoring 
tizimining rivojlanishi va tijorat banklarida kredit qarorlarini qabul qilish jarayonining takomillashtirilishi asosiy tahlil obyekti 
sifatida ko‘rib chiqilgan. Shuningdek, bank xizmatlarining raqamlashtirilishi, masofaviy xizmatlar ulushining oshishi, 
kreditga layoqatlilikni baholash modellarining qo‘llanilishi hamda stress-testlashning ahamiyati ilmiy asosda tahlil etildi. 
Maqolada investitsion kreditlash samaradorligini ta’minlash uchun zarur bo‘lgan tashkiliy, texnologik va institutsional 
takliflar ishlab chiqilgan.

Kalit soʻzlar: investitsion kreditlash, tijorat banklari, skoring tizimi, kredit portfeli, tavakkalchiliklarni boshqarish, bank 
transformatsiyasi, raqamli bank xizmatlari, stress-testlash, kreditga layoqatlilik.
Abstract. This article examines the theoretical and practical aspects of improving the efficiency of investment lending in 
the context of bank modernization and transformation. The study focuses on credit portfolio quality, risk management 
tools, the development of scoring systems, and the optimization of credit decision-making processes in commercial 
banks. Special attention is given to the digitalization of banking services, the expansion of remote service delivery, 
the application of creditworthiness assessment models, and the importance of stress testing. The paper proposes 
organizational, technological, and institutional measures aimed at enhancing the effectiveness of investment lending.

Key words: investment lending, commercial banks, scoring system, credit portfolio, risk management, banking 
transformation, digital banking, stress testing, creditworthiness.
Аннотация. В статье рассматриваются теоретические и практические аспекты повышения эффективности 
инвестиционного кредитования в условиях модернизации и трансформации банковского сектора. Анализируется 
качество кредитного портфеля, методы управления рисками, развитие скоринговых систем и совершенствование 
процесса принятия кредитных решений в коммерческих банках. Особое внимание уделено цифровизации 
банковских услуг, расширению дистанционного обслуживания, применению моделей оценки кредитоспособности 
и роли стресс-тестирования. В работе сформулированы организационные, технологические и институциональные 
предложения по повышению эффективности инвестиционного кредитования.

Ключевые слова: инвестиционное кредитование, коммерческие банки, скоринговая система, кредитный портфель, 
управление рисками, банковская трансформация, цифровые услуги, стресс-тестирование, кредитоспособность.

K I R I S H
Banklararo raqobatning kuchayib borishi bank aktivlarini joylashtirish, ularning qaytimi va samaradorligini 

ta’minlashda an’anaviy yondashuvlardan voz kechishni, kreditlash samaradorligini baholashning innovatsion va 
zamonaviy metodlarini keng joriy etishni talab qilmoqda. Mamlakat bank tizimini isloh qilish strategiyasida kredit 
portfeli sifati va tavakkalchiliklarni boshqarish darajasini oshirish, kreditlash hajmlarining muvozanatli o‘sishini 
ta’minlash, makroiqtisodiy barqarorlikka erishish, korporativ boshqaruvni takomillashtirish, tajribali menejerlarni 
jalb qilish hamda moliyaviy tavakkalchiliklarni baholashda ilg‘or texnologik yechimlardan foydalanish bank 
tizimining moliyaviy barqarorligini mustahkamlashning ustuvor yo‘nalishlari sifatida belgilangan.

Shu nuqtayi nazardan, investitsion kreditlash samaradorligini oshirishda tijorat banklarida kredit skoringi 
tizimidan foydalanish muhim o‘rin tutadi. Skoring tizimi quyidagi afzalliklarni yaratadi:

– mijozning kredit tarixini chuqur o‘rganish va yuqori to‘lov qobiliyatiga ega qarz oluvchini aniq tanlash 
imkoniyati mavjud bo‘lib, bu investitsion kreditlarning sifati va qaytimi oshishiga xizmat qiladi;

– skoring tizimida qarzdorlikning uzoq muddatli istiqboldagi qaytarilish imkoniyatlari baholanadi, bu esa 
investitsion aktivlarning muammoli kreditlar toifasiga o‘tish ehtimolini kamaytiradi.

Biroq investitsion kreditlashni rivojlantirishda kredit skoring tizimining to‘laqonli ishlashi bilan bog‘liq bir 
qator muammolar mavjud.

Birinchidan, ko‘pgina tijorat banklari kredit skoringini faqat kredit siyosatida qayd etilgan formal mexanizm 
sifatida qo‘llab, amaliy jarayonda uning imkoniyatlaridan to‘liq foydalanmayapti [1]. Qarz oluvchining moliyaviy 
barqarorligini aniqlash jarayonida skoring ko‘pincha umumiy tartibdagi tahlil vositasigina bo‘lib qolmoqda.

Ikkinchidan, kredit skoring samaradorligi qarz oluvchi haqida mavjud ma’lumotlar bazasining to‘liqligi va 
ishonchliligiga bog‘liq. Shu sababli banklarda mijozlar to‘g‘risidagi ma’lumotlarni yig‘ish, saqlash, tahlil qilish va 
avtomatlashtirish tizimlarini takomillashtirish zarur.

Uchinchidan, skoring tizimining mohiyati nafaqat ma’lumotlarni to‘plashda, balki mazkur ma’lumotlar asosida 
aniq kredit qarorini shakllantirishda namoyon bo‘ladi. Buning uchun esa malakali kredit mutaxassislarining 
yetarliligi va ularning doimiy professional rivojlanishini ta’minlash muhimdir. Shuning uchun banklarda kadrlar 
qo‘nimini kamaytirish hamda investitsion kreditlash bo‘yicha yuqori malakali mutaxassislarni tayyorlashga 
alohida e’tibor qaratilishi lozim.

So‘nggi yillarda moliyaviy xizmatlarni ko‘rsatish va iste’mol qilish jarayonida, shuningdek, texnologik 
taraqqiyotning jadallashuvi natijasida biznes, bank va moliya tizimi muhitida sezilarli o‘zgarishlar yuz bermoqda. 
Bank xizmatlari bozorida internet va mobil texnologiyalarni keng qo‘llash banklarning xizmat ko‘rsatish 
mexanizmlarini tubdan o‘zgartirib yubordi. Elektron kanallar asosidagi bank xizmatlarining rivojlanishi mijozlarga 
qo‘shimcha qulayliklar yaratib, kreditlash jarayonlarini shaffof va samarali tashkil etishga imkon bermoqda.

M A V Z U G A  O I D  A D A B I Y O T L A R  S H A R H I
Bugungi kunda rivojlangan davlatlar bank tizimida masofaviy xizmatlar ko‘lami kengaygani sababli yirik 

banklar tomonidan aksariyat moliyaviy xizmatlar onlayn tarzda taqdim etilmoqda. Shu munosabat bilan tijorat 
banklarining investitsion kreditlashni rivojlantirishda ham zamonaviy raqamli yechimlardan foydalanish dolzarb 
ahamiyat kasb etadi. A.I. Zhukov bank xizmatlariga quyidagicha ta’rif beradi: “Tijorat banklari xizmatlari — bank 
foydasiga muayyan haq evaziga, mijozning talabiga binoan bajariladigan bank operatsiyalari yig‘indisi” [2]. 
Mazkur ta’rif kreditlash jarayonida ko‘rsatiladigan xizmatlarning iqtisodiy mazmunini ochib berib, investitsion 
kreditlash sifatini oshirishda xizmatlarning texnologik jihatdan takomillashtirilishi muhimligini ko‘rsatadi.

Bank xizmatlarining elektron shaklga o‘tishi masalalariga oid ilk fundamental tadqiqotlar Xalqaro hisob-
kitoblar banki qoshidagi Bazel qo‘mitasi tomonidan amalga oshirilgan. Mazkur qo‘mita tomonidan 1974-yildan 
buyon elektron bank xizmatlarini tartibga solish hamda ularni baholash bo‘yicha ishchi guruh faoliyat yuritib, 
2000-yilda “Cross-Border Electronic Banking Issues for Bank Supervisors” nomli xalqaro hisobotni ishlab chiqdi 
[3].

Shuningdek, ushbu yo‘nalish Xalqaro valyuta jamg‘armasi (XVJ) va G10 davlatlari tomonidan o‘tkazilgan 
ilmiy-amaliy tadqiqotlarda ham atroflicha yoritilgan [4].

Mijozlarning kreditga layoqatliligini baholash usullari rivojlanishida M.N. Konyagina va Ya.A. Klishina 
tadqiqotlari muhim ahamiyatga ega bo‘lib, ular korporativ mijozlarning kreditga layoqatliligini baholashni tasnifiy 
va kompleks modellarga ajratgan [5].

O‘zbekistonlik iqtisodchi olim M. Rustamov esa jahon amaliyotida mijozning kreditga layoqatliligini 
baholashning uchta an’anaviy modeli mavjudligini ta’kidlaydi:

•	 mustaqil reyting agentliklari modeli;
•	 statistik baholash modeli; 
•	 ekspert baholash modeli [6].
Bu yondashuvlar investitsion kreditlarning sifatini nazorat qilishda ham qo‘llanilishi mumkin. Aktivlar sifatini 

baholashda amal qilinadigan reyting tizimining shakllanishi xalqaro moliya institutlari tomonidan mamlakatlar 
iqtisodiy siyosatini tahlil qilish zarurati bilan bog‘liq bo‘lgan. Jahon banki tomonidan iqtisodiy siyosat va 
institutsional rivojlanishni baholash metodikasi ishlab chiqilgani reyting tizimining shakllanishiga asos bo‘lgan. 
Keyinchalik Jahon iqtisodiy forumi 1979-yildan boshlab mamlakatlar reytingi hamda global raqobatbardoshlik 
indeksini e’lon qila boshladi. Bank faoliyati tarixiga nazar tashlansa, dastlab sarroflik faoliyati doirasida pul 
mablag‘larini saqlash, boshqarish va muomalaga kiritish amaliyotlari shakllangan. Keyinchalik kreditlar berish, 
omonatlarni jalb qilish va hisob-kitob operatsiyalarini amalga oshirish bo‘yicha faoliyatlar kengayib, bugungi 
tijorat banklarining aktiv amaliyotlariga asos solgan [7].



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y
YA S H I L  I Q T I S O D I Y O T  VA  TA R A Q Q I Y O T

https://yashil-iqtisodiyot-taraqqiyot.uz444

2026-yil, yanvar. № 1-son.

Fikrimizcha, investitsion kreditlash samaradorligini oshirishda tijorat banklarida aktivlar sifatini baholovchi 
stress-testlash tizimini dasturiy shaklda joriy etish nihoyatda muhim. Mazkur jarayonda dasturiy mahsulot 
ishlab chiqaruvchi IT-kompaniyalarni jalb qilish maqsadga muvofiq. Shu bilan birga, bank xodimlarining stress-
test natijalarini tahlil qilish, xulosalarni umumlashtirish va qaror qabul qilish ko‘nikmalarini rivojlantirish zarur.

T A D Q I Q O T  M E T O D O L O G I YA S I
Ushbu maqolani tayyorlashda me’yoriy-huquqiy hujjatlar, foydalanilgan adabiyotlar va internet manbalarining 

rasmiyligi, shuningdek, iqtisodchi olimlarning mavzuga oid ilmiy-nazariy qarashlari qiyosiy hamda tanqidiy 
tahlil qilindi. Mavzuni o‘rganish jarayonida umumiqtisodiy usullar bilan bir qatorda tizimli tahlil, umumlashtirish, 
abstrakt-mantiqiy fikrlash va statistik usullardan foydalanildi.

T A H L I L  V A  N A T I J A L A R
Bugungi kunda tijorat banklari tomonidan aktivlarni diversifikatsiyalash usuli bank aktivlar portfelining 

optimal tarkibiy tuzilmasini shakllantirishni nazarda tutadi. Ushbu usulda aktiv amaliyotlarining tarmoq riskini 
kamaytirish va barqaror daromadlilikni ta’minlash muhim ahamiyat kasb etadi. Aktivlar portfeli va omillar tahlili 
usullari qatorida kredit skoringi usuli alohida o‘rin tutadi.

Kredit skoringi usuli dastlab jismoniy shaxslarga iste’mol kreditlarini ajratishda ularning moliyaviy holatini 
aniqlash va maqbul qarz oluvchini tanlash muammosini hal etish maqsadida 1940-yillarda amerikalik iqtisodchi 
D. Duran tomonidan ishlab chiqilgan. Mazkur usul dastlab jismoniy shaxslar moliyaviy holatini baholash modeli 
sifatida shakllangan bo‘lsa-da, hozirgi kunda qarz oluvchilarning moliyaviy barqarorligini baholashning ishonchli 
universal vositasi sifatida keng qo‘llanilmoqda.

Kredit skoringi usuliga xos asosiy jihatlar quyidagilardan iborat:
•	 mazkur usul orqali qarz oluvchilarning kredit reytingi ko‘rsatkichlari aniqlanadi;
•	 reytingni aniqlash jarayonida mijozlar moliyaviy holatidan kelib chiqib ma’lum toifalarga (sinf) ajratiladi;
•	 skoring tizimi qarz oluvchining moliyaviy ko‘rsatkichlarini ballik baholash tizimi asosida o‘lchashni 

nazarda tutadi;
•	 skoring nafaqat kreditga layoqatlilik darajasini, balki qarz oluvchining defoltga uchrash ehtimolini, 

kreditning qisman qoplanish istiqbolini ham baholash imkonini beradi.
Tahlillarimizga ko‘ra, tijorat banklarida kredit skoringi usulini qo‘llash aktivlar samaradorligini oshirish 

borasida quyidagi afzalliklarni yaratadi:
•	 mijozning kredit tarixini chuqur o‘rganish orqali yuqori salohiyatga ega qarz oluvchini aniq aniqlash 

imkoniyati mavjud bo‘lib, bu kredit portfeli sifatini ta’minlashda muhim omil hisoblanadi;
•	 skoring tizimida qarzdorlikni uzoq muddatli istiqbolda undirish imkoniyatining baholanishi kreditning 

muammoli aktivlar toifasiga o‘tish ehtimolini sezilarli darajada kamaytiradi (1-jadval).

1-jadval. Tijorat banklari tomonidan jismoniy shaxslarni kreditlashni tashkil etish tartibi
Bosqichlar Bosqich nomi Ishtirokchilar

1-bosqich Mijoz (kafilni) identifikatsiya qilish Mijoz / Front-ofis xodimi / FACE ID tizimi

2-bosqich Bank dasturi orqali kredit olish uchun 
arizani shakllantirish

Dastur / Garov xodimi / Anderayter / Tashqi 
tizimlar / Front-ofis xodimi / ABT / Mijoz

3-bosqich Kredit olish uchun ariza berish 
bo‘yicha mukofol qaror qabul qilish

Bank dasturi / Garov xodimi / Anderayter / Tashqi 
tizimlar / Front-ofis xodimi / ABT / Mijoz

4-bosqich Kredit shartnomasini tuzish Bank xodimi / Tashqi tizimlar / Old ofis xodimi / 
ABT / Mijoz

5-bosqich Kredit ajratish Front-ofis xodimi / Middl ofis xodimi / Bosh bank 
xodimi / ABT / Tashqi tizimlar

6-bosqich Kredit berishni rad etish Front-ofis xodimi / Yurist ofis xodimi / Soliq / 
Tashqi tizimlar

7-bosqich “Jismoniy shaxsga kredit berish” 
jarayonini samaradorligini oshirish

Bosh ofis bo‘limi (biznes jarayon egasi) / 
Muvofiqlik tuzilmasi / 2-chi himoya liniyasi / 
Vakolatli organ

Skoring tizimi natijalari ko‘plab o‘zaro bog‘liq omillarga tayanadi va kredit riskini baholashda faqat mijozning 
kredit tarixiga suyanish yetarli hisoblanmaydi. Xalqaro bank amaliyotida skoring ko‘rsatkichlarini shakllantirish 
jarayonida jismoniy shaxsning oilaviy holati, banklardagi hisobvaraqlari va ulardagi moliyaviy aylanmalar 
dinamikasi, soliq, kommunal hamda boshqa majburiy to‘lovlar bo‘yicha to‘lov intizomi, shuningdek, muddatli 
to‘lovlar yuzasidan mavjud qarzdorlik holati kabi omillar kompleks tarzda tahlil qilinadi. Bunda mijozning 
moliyaviy xulq-atvori va to‘lov madaniyatini chuqurroq baholash imkonini beruvchi iqtisodiy modellashtirish 
usullari hamda matematik-statistik hisob-kitoblardan keng foydalaniladi.

Shu bilan birga, mamlakatimiz banklari amaliyotida kredit skoringi tizimini talab darajasida joriy etish va 
undan samarali foydalanish bilan bog‘liq muammoli jihatlar mavjudligi kuzatiladi. Jumladan, ayrim hollarda 
axborot bazalarining yetarli darajada integratsiyalanmagani, mijozlar to‘g‘risidagi ma’lumotlarning to‘liqligi va 
aniqligi bilan bog‘liq cheklovlar, shuningdek, zamonaviy analitik va prognozlash modellarining cheklangan 
qo‘llanilishi skoring natijalarining ishonchliligiga salbiy ta’sir ko‘rsatadi. Natijada kreditga layoqatlilikni baholash 
jarayoni to‘liq obyektiv bo‘lmay, banklar uchun tavakkalchilik darajasining oshishiga olib kelishi mumkin. 
Shu bois kredit skoringi tizimini takomillashtirish, ilg‘or xalqaro tajribalarni joriy etish hamda axborot-tahliliy 
infratuzilmani rivojlantirish bank kredit siyosatining muhim ustuvor yo‘nalishlaridan biri sifatida qaralishi lozim.

X U L O S A  V A  T A K L I F L A R
Xulosa qilib aytganda, tijorat banklarida investitsion kreditlar ajratish jarayonining samaradorligini oshirish, 

avvalo, qaror qabul qilish tizimining institutsional, axborot-tahliliy va tashkiliy jihatdan mukammallashuvini 
taqozo etadi. Yuqori malakali mutaxassislar ishtirokida shakllantirilgan kredit siyosati, raqamli texnologiyalar 
asosida takomillashtirilgan skoring va monitoring tizimlari hamda avtomatlashtirilgan hisobot mexanizmlari bank 
aktivlari holatini real vaqt rejimida baholash imkonini beradi. Bu esa aktivlar portfeli sifatidagi o‘zgarishlarga 
tezkor munosabat bildirish, yuzaga kelayotgan xatarlarni erta bosqichda aniqlash va ularning salbiy oqibatlarini 
minimallashtirishga xizmat qiladi.

Shu bilan birga, bank ichki boshqaruv tizimida Kengash, Boshqaruv va nazorat tuzilmalari o‘rtasidagi 
funksional uyg‘unlikni kuchaytirish investitsion kreditlash jarayonida strategik yondashuvni shakllantiradi. 
Aktivlarni diversifikatsiya qilish, daromadlilik va likvidlik ko‘rsatkichlarini muvozanatda saqlash hamda 
tavakkalchiliklarni boshqarish bo‘yicha qarorlarning yuqori darajada muvofiqlashtirilishi bank faoliyatining 
barqarorligini ta’minlaydi. Natijada investitsion kreditlash nafaqat qisqa muddatli moliyaviy natijalarga erishish 
vositasi, balki bank tizimining raqobatbardoshligini oshiruvchi, moliyaviy barqarorlikni mustahkamlovchi va 
uzoq muddatli strategik transformatsiyani qo‘llab-quvvatlovchi muhim omil sifatida namoyon bo‘ladi.

